
Доц. д-р Билјана Ивановска
Филолошки факултет, Универзитет „Гоце Делчев“ - Штип

„…Ѕидот стана метафора за конфликтот на столетието. 
Невозможно парче на политичка архитектура, негативен мит, кој на 

прв поглед  сведочи за социјалистичкиот обид наречен ДДР...” 

  (Гинтер Швабовски, Берлин, 30.7.2001 г.)

Берлинскиот ѕид (герм. Berliner Mauer) бил изграден во 1961 
година од комунистичкиот режим на Источна Германија, со цел да се 
оддели Западен Берлин, кој бил под контрола на западните сојузници, 
од источниот дел на градот и од остатокот од Источна Германија, која 
била под силно влијание на СССР. Sидот станал највпечатлив симбол на 
Студената војна и на Железната завеса. 

Берлинскиот ѕид е најважниот симбол на Германија од нејзината 
некогашна поделба. Бил долг вкупно 160 километри. Постоел појас со 
должина од 46 километри помеѓу источниот и западниот дел на Берлин и 
содржел повеќе од 45.000 камени блокови кои тежеле повеќе од 2,5 тони. 
Го надгледувале 116 стражари и 10.000 гранични чувари.   

Sидот ги разделувал Источна и Западна Германија точно 28 години и 1 
ден. Источна Германија ја започнала изградбата на ѕидот на 13 август 1961 
г. Ненадејната градба на ѕидот предизвикала многу семејства да останат 
поделени. Sидот бил целосно урнат кон крајот на 1989 г., освен еден дел 
кој и денес стои како спомен на тоа време. Во текот на 28-годишната 
поделба, најмалку 136 луѓе биле убиени од граничните единици на 
Источна Германија обидувајќи се да пребегнат во Западен Берлин. Некои 
тврдат дека таа бројка изнесува повеќе од 200. Источногерманската власт 
им дала наредба на граничарите да пукаат на бегалците.

Кога на 9 ноември 1989 г., по неколку неделни граѓански немири, 
власта во Источна Германија објавила дека сите нејзини граѓани можат 
да ја посетат Западна Германија и Западен Берлин, Источногерманците се 
искачувале и го преминувале ѕидот, прославувајќи ја слободата на другата 
страна. Во текот на следните неколку недели, делови од ѕидот биле 
искорнати од одушевениот народ и од ловци на сувенири, а по неколку 
недели ѕидот речиси целосно бил отстранет со градежна механизација.

20 ГОДИНИ ПО ПАЃАЊЕТО НА БЕРЛИНСКИОТ ЅИД 
(1989-2009)

Падот на Берлинскиот ѕид бил првиот чекор во обединувањето на 
Германија, кое се завршило на 3 октомври 1990 година. 

Оваа година се навршуваат 20 години од паѓањето на Берлинскиот 
ѕид.  Германија, Европа и целиот свет се потсетуваат на некогашниот 
режим на владеење, со цел да отворат нови патишта на развој и напредок. 
Со паѓањето на Берлинскиот ѕид се затвора едно мрачно поглавје во 
германската историја. Ѕидот беше систематски урнат, негови експонати 
како сувенири беа раздадени низ целиот свет, а делови од него како 
спомени пркосат на новите предизвици на времето - болната и трагична 
историја никогаш повеќе да не се повтори. 

Поглед на Берлинскиот ѕид од Западен Берлин. Бришаниот простор 
зад ѕидот е злогласниот „појас на смртта“ 




